
SAHSIAH PEMANGKIN KEMENJADIAN PELAJAR

(28 Mei 2021M/ 16 Syawal 1442H)

Sidang Jumaat yang dirahmati Allah,

Marilah kita tingkatkan ketakwaan kepada Allah SWT dengan penuh
keyakinan dan keikhlasan melakukan segala suruhan-Nya dan
meninggalkan segala larangan-Nya. Mudah-mudahan kita menjadi insan

yang beriman dan bertakwa serta selamat di dunia dan akhirat.



Sebelum melanjutkan bicara, suka khatib memberi peringatan. Marilah
kita tinggalkan perkara lagha yang bertentangan dengan sunnah serta
adab, iaitu tindakan yang memesongkan perhatian daripada mendengar
khutbah dan isi kandungannya. Ini termasuklah perbuatan berbual-bual,
tidur dengan sengaja dan bermain telefon bimbit. Minbar pada hari ini
akan membicarakan khutbah bertajuk: “Sahsiah Pemangkin

Kemenjadian Pelajar”.

Sidang Hadirin yang dirahmati Allah,

Berdasarkan situasi yang berlaku pada tahun 2019-2020, isu ponteng
sekolah di Pulau Pinang merupakan masalah yang agak serius dan harus
ditangani oleh semua pihak termasuk ibubapa, guru-guru dan

masyarakat setempat.

Amat membimbangkan, ponteng sekolah juga merupakan salah satu
punca kepada masalah disiplin yang lain seperti merokok,
penyalahgunaan dadah, berjudi, mencuri dan seks bebas dalam kalangan

pelajar.

Lebih menyedihkan, terdapat segelintir ibubapa yang bersikap sambil

lewa. Mereka beranggapan tidak mengapa untuk ke sekolah. Namun,



apakah tindakan mereka bagi mengisi hak pendidikan anak-anak telah

disempurnakan? Sabda Rasulullah .

"Ll 31 il 31 41338 b33lh c3staall Je Jgj as3a B
Maksudnya: “Setiap anak dilahirkan dalam keadaan fitrah (su’ci bersih),
maka ibubapa lah yang bertanggungjawab samada menjadikannya Yahudi,
Majusi atau Nasrani”.

(Hadis riwayat Muslim)

Sidang Jumaat yang dirahmati Allah,

Pandemik Covid-19 dan PKP yang bermula Mac 2020, telah ‘memaksa’
semua kita untuk keluar dari zon selesa. Dari belajar berhadapan guru di
sekolah, terpaksa duduk mengadap guru melalui gajet di rumah. Pelbagai
cabaran norma baharu dilalui demi memastikan kelangsungan pendidikan
mereka.

Awal tahun baru 2021, hanya pelajar yang menduduki peperiksaan STPM
dan SPM sahaja dibenarkan ke sekolah. Hakikatnya, pelajar lain perlu akur
dengan arahan Kementerian Pendidikan Malaysia (KPM) untuk terus
menjalani pengajaran dan pembelajaran di rumah (PdPR). Lama kelamaan,
terdapat pelajar yang semakin ‘seronok’ untuk tidak ke sekolah. Tidak
kurang juga ada yang tercicir kerana berada jauh di pendalaman dan tidak
mampu memiliki peranti.



Sidang Hadirin yang dikasihi sekalian,

Alhamdulillah, kini para pelajar sudah pun menjalani pembelajaran secara
bersemuka. Namun sebagai ibubapa, kita tidak boleh mengambil sikap
lepas tangan. Anak-anak bukan sekadar perlu ke sekolah, namun kita juga
hendaklah memastikan mereka mempunyai prinsip yang teguh dan jati diri
yang utuh.

Disamping itu, para pemimpin masyarakat perlulah memainkan peranan
melalui saluran masing-masing. Ahli-ahli yang berhormat bersama
penduduknya, ahli jawatankuasa masjid dengan ahli khariahnya dan
persatuan rukun tetangga dengan ahli tetangganya.

Kita perlu lebih prihatin dan ambik peduli dengan apa yang berlaku di
sekeliling untuk kebaikan bersama. Sekiranya ternampak ada pelajar
melepak di kedai-kedai ketika waktu persekolahan sedang berjalan,
tegurlah mereka. Pandanglah anak-anak ini sama seperti anak-anak kita
yang sentiasa memerlukan bimbingan.

Khatib turut mengharapkan, janganlah kita mudah melenting apabila guru-
guru mengambil tindakan disiplin keatas para pelajar. Berlapang dadalah.
Tindakan guru dan pentadbir sekolah dalam mendisiplinkan anak-anak
adalah sebahagian proses bagi membentuk mereka menjadi insan
berguna.



Sidang Jemaah yang dirahmati Allah,

Mengakhiri khutbah pada minggu ini, khatib ingin menyarankan beberapa
pesanan:

Pertama: Bersamalah kita menjaga dan mendidik anak-anak yang
diamanahkan oleh Allah SWT kepada kita.

Kedua: Didiklah mereka dengan kehidupan beragama, agar dapat berbakti
kepada keluarga, masyarakat dan negara.

Ketiga: Tunaikan tanggungjawab sosial kita dengan bersikap prihatin
membantu para pelajar yang susah, agar mereka juga mendapat
pendidikan yang selesa dan sempurna.

Firman Allah dalam Surah al-‘araf ayat 28:

Maksud: “Dan (orang-orang yang tidak beriman itu) apabila mereka

melakukan sesuatu perbuatan yang keji, mereka berkata: Kami dapati
datuk nenek kami mengerjakannya dan Allah perintahkan kami
mengerjakannya. Katakanlah (wahai Muhammad): Sesungguhnya Allah
tidak sekali-kali menyuruh mengerjakan perbuatan yang keji. Patutkah
kamu mengatakan terhadap Allah apa yang kamu tidak mengetahuinya?”.

Ya Allah dengan sifatMu yang Maha Pemurah dan Maha Mendengar!
Kami hambaMu yang lemah merayu kepadaMu agar engkau angkat dan
hilangkan segera wabak penyakit Covid-19 yang sedang melanda kami
agar dapat kami melaksanakan syiarMu dengan sempurna.

Ya Allah jadikanlah kami dan keturunan kami orang-orang yang
istigamah mendirikan solat secara berjemaah serta mengeluarkan zakat
dan wagaf. Rahmatilah kehidupan mereka. Sesungguhnya hanya
kepadaMu jua Ya Allah, doa kami mohon diperkenankan dan diterima.

